
   Хушка кушак, путек,

Сар кĕпеллĕ пукане —

Харăс темиçе тетте

Хучĕ вăл сĕтел çине.



Итлемеççĕ теттесем.

Кушак ӳкрĕ урайне.

—  Эп сана, Мăр-мăр! — тесе

Вăл кăнтарчĕ пӳрнине.



Пукане çыхасшăн мар

Сар çеçкеллĕ тутăрне.

—  Пултаратăн вĕт шăнма, —

Тет Аленка теттине.



Упине, çăмламасне,

Ташлама хушать вĕçрен.

Леш силлет вара пуçне

Пружинсем пушаниччен.



Попугай, кăвак сăмса,

Аптратать Аленкăна,

Ни тăмасть вăл çакăнса,

Йăванма пĕлет кăна.



— Лар кунта! — пукан çине

Хучĕ вăрăм сăмсине.

Попугай теттесене

Тӳнтерет, персе анать.



—  Ан пăс эс хитре вăййа, —

Тет Аленка вĕрентсе.

Ашкăнчăк попугая

Тăратать вăл кĕтесе.

  